Милли киемнәр

(Зурлар төркемендә эшчәнлек)
Наилә Гыйззәтуллина, 
Казандагы 129 нчы «Елмаю» балалар бакчасының I квалификация категорияле тәрбиячесе 
Максат: татар милли киемнәрендәге бизәкләр турында балаларның күзаллауларын киңәйтү.

Белем бирү бурычы: татар халык орнамент элементларын дөрес кулланып, бизәк ясарга өйрәтү; лалә, кыңгырау, канәфер чәчәкләрен, яфракларны буяу ысулларын ныгыту; кием-салым өлешләренең исемнәрен кабатлау.

Үстерү бурычы: балаларны татар бизәкләре белән таныштыруны дәвам итү; бәйләнешле сөйләм телен, логик фикерләү сәләтен үстерү; милли киемнәрнең исемнәрен, бизәлешләрен сөйләмдә кулланырга өйрәтү.
Тәрбия бурычы: балаларда татар милли сәнгатенә кызыксыну уяту; үз эшләренә карап сөенү хисе тәрбияләү. 

Төп белем бирү өлкәсе: иҗади сәнгать.

Интеграль белем бирү өлкәләре (ФДББС буенча): сөйләм үстерү, иҗтимагый-коммуникатив үсеш, иҗади сәнгать, танып-белү үсеше, физик үсеш.

Методик алымнар һәм чаралар: уен үткәрү, сорау, аңлату, әңгәмә, күрсәтү, мөстәкыйль эш. 

Җиһазлау: мольберт, милли киемнәр киертелгән курчак, түбәтәй, кәгазьдән киселгән алъяпкыч силуэтлары, чәчәк өлгеләре, күлмәк өлгеләре (җиң, итәк, яка, түше, бала итәге һ.б.), буяулар, савыт белән су, пумала, кәгазь тастымал, компьютер (слайдларда татар бизәкләрен күрсәтү өчен), аудиоязма.
Сүзлек эше: орнамент, алъяпкыч, камзул, калфак, нәкыш, түбәтәй (кәләпүш), лалә, кыңгырау, канәфер (чәчәк).

Алдан үткәрелгән эшләр: милли киемнәр һәм алардагы татар бизәкләре белән танышу; бизәкләрнең төзелешләренә игътибар итү, анализлау; З.Минһаҗеваның «Камзуллы кыз», Р.Вәлиеваның «Энҗе-мәрҗән калфагым» шигырьләрен уку; «Түбәтәй» уенын өйрәнү, элек өйрәнгән уеннарны уйнау. 

Эшчәнлек төзелеше:

1. Көтелмәгән бүләк (сюрприз).
2. Күлмәк турында әңгәмә.
3. Камзул, калфак турында әңгәмә.
4. «Түбәтәй» уенын уйнау.
5. Алъяпкычны бизәү.
Физкультминут

6. Дидактик уен: «Күлмәк тегәбез».
7. Йомгаклау.
Эшчәнлек барышы
1. Көтелмәгән бүләк (сюрприз)
Ишек шакыган тавыш ишетелә: тук-тук-тук...

Тәрбияче. Кем бар анда?

Бала. Бу мин – хат ташучы.
Тәрбияче. Керегез, ишек ачык, рәхим итегез!

Бала. Мин сезгә бүләк алып килдем, зинһар өчен алыгыз.

Тәрбияче. Балалар, карагыз әле, безгә тартма белән бүләк җибәргәннәр. Рәхмәт сиңа, хат ташучы.

(Хат ташучы чыгып китә.)

Тәрбияче. Балалар, тартманы ачып карыйбызмы? Сез ничек уйлыйсыз?
Балалар. Әйе, ачып карыйбыз!!!

Тәрбияче. Балалар, карагыз әле, нинди матур киенгән курчак! Кайсыгыз әйтә, кайсы милләт киемнәрен кигән бу курчагыбыз?

Балалар. Татар халык киемнәрен кигән.

Тәрбияче. Әйе, бик дөрес әйтәсез, безнең курчагыбыз татар халык киеменнән киенеп килгән безгә.

Тәрбияче. Нәрсәләр кигән ул, кайсыгыз әйтеп карый?

Балалар. Күлмәк, камзул, калфак, чүәк.
(Тәрбияче, курчакның киемнәрен күрсәтә-күрсәтә, балалар белән татар халкының милли киемнәре турында әңгәмә кора.)
2. Күлмәк турында әңгәмә.
Тәрбияче. Безнең әби-бабаларыбыз һарвакыт матурлыкка омтылган. Бу аларның кием-салымнарыннан, көнкүреш әйберләреннән күренеп тора. Игътибар белән карагыз әле: менә татар хатын-кызлары кия торган чигүле озын күлмәк. Бу күлмәккә алтын төсле жепләр белән нәкыш төшерелгән. Балалар, сез бу сүзнең нәрсә аңлатканын беләсезме? Нәкыш – чигү, бизәк, орнамент дигән сүз. Нәкыш төшерелгән нәрсә дигән сүз? (Бу сүз чигелгән, бизәлгән дигәнне аңлата.) Әйдәгез әле, бергәләп кабатлыйк: бизәк – бизәклә – бизәкләү; нәкыш – нәкышлә – нәкышләү. (Кабатлыйлар.)
Матур изү бизәп тора 

Күлмәгенең күкрәген.

Диңгез суы кебек тора,

Дулкынланып итәге. (Күлмәк, изү, бала итәк рәсемнәре экранда күрсәтелә, исемнәре кабатлатыла.)
Менә нинди матур итеп киенгәннәр әбиләребез яшь чакта.
Татар күлмәге турында нәрсә хәтерләп калдыгыз? (1–2 бала җавап бирә.)

3. Камзул, калфак турында әңгәмә.
Бу – камзул. (Кабатлатыла.) Камзул озын яки кыска, жиңсез яки жиңле булган. (Күрсәтә-күрсәтә сөйли.) Бай хатын-кызлар камзулларын бәрхеттән яисә ефәктән теккәннәр. Аның асылташлар белән бизәлгән каптырмасы камзулны тагын да зәвыклырак иткән. 
Ә менә бу – калфак. Калфакларның да төрлесе булган. Кечкенә калфак чәчкә кыстырып куелган, аның астыннан башка ефәк шәл ябылган. Ә зур калфакны тулысынча башка кигәннәр. Кияр алдыннан, аның яннарын бераз кайтарып куйганнар, алтынсу чук белан бизәгәннәр. Вакыт узу белән калфаклар да үзгәргән. Бәйләнгәнне кечкенә бәрхет калфак алыштырган. Аны алтын жепләр белән бизәгәннәр. Соңрак калфакларга чәчәкле ак сәйлән, вак энҗеләр теккәннәр.
(Экранда чиккән калфак күрсәтелә.)
Тәрбияче. Бу калфак турында нәрсәләр әйтә аласыз? (Җаваплар тыңлана: зурлыгы, төсе, бизәлеше турында әйтәләр.)  

Тәрбияче. Ә менә бу баш киеме сезнең барыгызга да бик таныш, чөнки аны ир-егетләр бүген дә кия. Бу нәрсә?

Балалар. Түбәтәй.
Тәрбияче. Дөрес, түбәтәй (кәләпүш). Минем кулымда яшел төстәге түбәтәй, ул алсу төстәге лалә чәчәк һәм яшел яфраклар белән бизәлгән. Бизәкләр аның түбәсендә һәм кырыйларына урнашкан.
Кайсыгыз түбәтәй турында сөйләп күрсәтә? (1–2 бала сөйли.)
4. «Түбәтәй» уенын уйнау.
Балалар түгәрәкләнеп басалар. Җырлый-җырлый, түбәтәйне бер-берсенә бирәләр. Җыр ахырында түбәтәй кемдә туктала, шуңа җәза бирелә (бии, җырлый, шигырь сөйли, әтәч булып кычкыра h.б.). Уен шулай берничә тапкыр кабатлана.
Түбәтәеңне кигәнсең,

Бик ерактан килгәнсең,

Төскә матурлыгың белән

Шаккатырыйм дигәнсең.

Түп-түп-түбәтәй,

Түбәтәең укалы.

Чиккән матур түбәтәең

Менә кемдә тукталды.
5. Алъяпкыч бизәү.
Тәрбияче. Бик яхшы, балалар. Ә хәзер өстәл артына узыйк. Без сезнең белән алъяпкычка бизәкләр төшерәчәкбез. Бизәк сүзен тагын ничек әйтеп була? (Нәкыш.) 
(Тактага лалә, канәфер, кыңгырау чәчәк, яфрак үрнәкләре куела. Чәчәкләрнең исемнәре кабатлатыла.)

Тәрбияче. Нәкышне менә бу орнаментлардан үзегез төзеп карагыз әле. (Экранда гади бизәкләр күрсәтелә. Шулардан карап, кәгазь элементларны мольбертка су белән ябыштырып, берничә бала бизәк ясап карый. Тәрбияче ярдәм итә, төзәтә.) 
Тәрбияче. Бу бизәк нинди өлешләрдән тора?
Балалар. Бу бизәк кыңгырау, канәфер, лалә чәчәкләре һәм яфраклардан ясалган. Дулкын сызык белән бизәлгән.
Тәрбияче. Әйе, без чәчәкле үсемлек орнаменты төзедек. Ни өчен чәчәкле үсемлек орнаменты дибез? (Җаваплар тыңлана.)

Тәрбияче. Бизәкләрнең төсен әйтегез. 
Балалар. Кызыл, алсу, сары, яшел, зәңгәр.
Тәрбияче. Бик дөрес. Алъяпкычның кайсы өлешен бизәп була?

Балалар. Итәген, күкрәген.

Тәрбияче. Бик яхшы. Ә хәзер без алъяпкыч бизәрбез. 
Эш тәртибен аңлату: 

1. Чәчәк өлгеләрен алъяпкычка матурлап урнаштырып, өлгене кырыйларыннан карандаш белән йөртеп чыгабыз.

2. Дулкын сызыкны карандаш белән үзебез сызабыз.

3. Пумаланың очын буяуга манып, чәчәкләрнең контурын ясыйбыз һәм буяуны пумала очы белән аз-азлап ягып, чәчәкнең эчен бик пөхтә итеп буйыйбыз. 

4. Яфракларны пумаланың янын кәгазьгә «манып-манып», дулкын сызыкка тидереп ясыйбыз. (Тәрбияче ясап күрсәтә).

Гамәли эш.

(Балалар эшләгәндә тыныч кына тавышка «Кәләпүш» (Р.Вәлиева сүзләре, Л.Батыр-Болгари көе) җыры куела. Балалар алъяпкычны бизиләр. Тәрбияче аларның эшләрен күзәтеп йөри, киңәшләр бирә, төзәтмәләр кертә.)
Тәрбияче. Эшләрне төгәллибез. Булдырдыгыз, бик тырышып эшләдегез! Рузалина, иптәшләреңнең эшен карап чык әле, кемнәр бик матур, чиста-пөхтә итеп нәкыш төшергән икән? (Бала иптәшләренең эшләрен карап чыга, бәя бирә. Берничә үрнәк эш сайлап алына, күргәзмәгә куела.)
Бала. 

Алъяпкычымның бизәге

Әллә кайдан күренә.

Аллы-гөлле чәчәк төшкән

Килешәдер үземә. 
Тәрбияче. Булдырдыгыз, бик тырышып эшләдегез! Инде бераз ял итеп алыйк.
• Физкультминут
Менә минем бармаклар (балалар кулларын сузып, кул чукларын әйләндерәләр),
Шаян алар, шук алар. 
Бармаклар гел уйныйлар, 
Уйный-уйный туймыйлар (бармакны бармакка сугалар).
Менә минем бармаклар (кулларын күрсәтеп, уң куллары белән сул кулның урта, атсыз, чәнчә бармакларын берәм-берәм тотып чыгалар):
Баш бармак, имән бармак, 
Бик дус алар, гел бергә (кул чабалар). 
Тәрбияче. Бераз ял итеп алдык, ә хәзер инде уен уйнап алыйк.
6. Дидактик уен: «Күлмәк тегәбез» (УМК буенча эшчәнлек).
Максат:
1. Балаларның бәйләнешле сөйләм телен, логик фикерләвен үстерү, кием-салым өлешләренең исемнәрен белүне ныгыту.

2. Хезмәт кешесенә хөрмәт хисләре тәрбияләү.

Җиһазлау: күлмәк өлгеләре (җиң, итәк, яка, түше, бала итәге һ.б.)

Тәрбияче. Мин сезгә киселгән күлмәк өлешләре бирәм. Сез шушы өлгеләрдән «күлмәк тегәсез», ягъни күлмәкне җыясыз.

Уен барышы

Зәңгәр, сары, кызыл, яшел төстәге каты кәгазьдән 4 күлмәк һәм күлмәк өлгеләре әзерләнгән. Бу дидактик уенда балалар күлмәк өлгеләреннән «күлмәк тегәләр». Күлмәкләрнең төсләрен һәм өлешләренең исемнәрен әйтәләр.

Уенның кагыйдәләре: уенны һәр бала аерым-аерым да, парларда да үткәрергә мөмкин. Парлашып уйнаганда, парлар арасында ярыш оештырырга була. 
 7. Йомгаклау.
– Балалар, сезгә бүгенге уеннар ошадымы? 
– Кайсы өлеше сезгә аеруча ошады, ә кайчан бераз авыррак булды? һ.б.
– Булдырдыгыз, балалар, бүген сез аеруча тырыштыгыз. 

